
ТАҚРИЗИ 
муассисаии пешбар ба диссертатсияи Шарифзода Боймурод Бобопур дар 
мавзуи «Хоқонй ва таҳаввули қасида дар адабиёти форсии тоҷикӣ 
(асрҳои Х-ХШ)» барои дарёфти дараҷаи илмии доктори илмҳои 
филологӣ аз рӯйи ихтисоси 10.01.01 - Адабиёти тоҷик; равобити адабӣ.

Мутобиқати муҳтавои диссертатсия ба ихтисос ё соҳаи илм. 
Диссертатсияи Шарифзода Боймурод Бобопур дар мавзуи «Хоқонӣ ва 
таҳаввули қасида дар адабиёти форсии тоҷикӣ (асрҳои Х1-ХШ)» ба банди 
5-уми бахши «Соҳаҳои таҳқиқот»-и шиносномаи ихтисоси илмии 10.01.01 
- Адабиёти тоҷик; равобити адабӣ мувофиқат мекунад.

Мақом ва ҷойгоҳи Хоқонии Шарвонй дар ташаккул ва инкишофи 
жанри қасида дар таърихи адабиёти форсии тоҷикӣ собит ва устувор 
мебошад. Саҳми беандозаи ин шоири тавоноро дар инкишофи қасида 
аксари тазкиранависон таъкид мекунанд ва ӯро ба ҳайси устоди бузурги 
ин навъи шеърӣ эътироф ва эҳтиром менамоянд. Илова бар ин, Хоқонӣ 
чун шоири қасидасаро дар баробари мадеҳа тавонистааст, ки дар ирфону 
тасаввуф, марсияву ҳабсия, фахрияву ҳаҷвия, зуҳдиёту ашъори ахлоқӣ 
дасти тавоно доштани худро собит намояд. Шоир ҳамаи ин мавзуотро дар 
либоси тозаи шеър, тасвирҳои олӣ ва шеваю сабки ба худ хос пешкаш 
месозад, ки чунин сабки баён то ба ӯ собиқа надошт. Ин нукта сабаби он 
мегардад, ки шоирони қасидасарои баъдй аз Хоқонӣ пайравӣ ва ба 
қасоиди ӯ тазмину татабуъ кардаанд ва барояш мақому мартабаи волоро 
нисбат додаанд.

Воқеан, Хоқонӣ дар таърихи адабиёти форсии тоҷикӣ аз зумраи 
суханваронест, ки дар шеър бо падид овардани мактаби хосси ҳунарию 
адабӣ шуҳрат ёфтааст. Таъсири ии суханвари тавоноро метавон дар 
ашъори аксари шоирони баъдӣ ба мушоҳида гирифт. Навоварию 
тозакориҳои шоиронаи Хоқонӣ ҳанӯз дар замони зиндагии шоир мавриди 
эътирофи аҳли адаб гардида буд.

Хоқонӣ воқеан аз ҷумлаи шоирони пуркор ва дорои эҷодиёти 
серпаҳлӯ мебошад. Илова бар девони комили ашъор, муаллифи маснавии 
«Туҳфат-ул-Ироқайн» ва «Муншаот» мебошад, ки онҳо низ аз аҳаммият 
ва арзиши хосаи адабию ҳунарӣ бархурдоранд. Хоқонӣ ҳамон қадар, ки 
дар қасидасарои забону баёни расо дорад, дар ғазал низ аз табъи латифу 
завқи баланди ҳунарӣ бархурдор аст. Аммо бо вуҷуди ин, нақши 
Хоқониро дар таҳаввули анвои қасида махсус бояд зикр кард. Аз ӯ дар ин 
замина мероси гаронарзише ба мо расидааст, ки он дар ҳар давру замон 
таваҷҷуҳи аҳли таҳқиқро ба худ ҷалб менамуд.

Миқдори абёти қасоиди шоирро муҳаққиқон 8175 байт 
шумориданд, ки он аз нигоҳи навъӣ гуногун мебошад. Гузашта аз ин, 
тибқи ишораи диссертант қариб ҳамаи қасидаҳои шоир, аз ҷумла, 
қасоиди мадҳии ӯ бо камоли ҳунари шоирӣ суруда шудаанд. Аз 52 қасидаи 
мадҳии Хоқонӣ Пқасида дорои ду матлаъ, 13 қасида дорои чор матлаъ 
мебошад. Бештари тағазулоти қасоиди шоир бозгукунандаи истеъдод ва 
ҳунари фавқулодаи шоирии Хоқонӣ мебошад. Мадҳияву марсияҳои шоир 
далели он аст, ки вай ба ҳаводиси сиёсию иҷтимоии замони худ бетараф 
набудааст.

Воқеан, ҷанбаҳои иҷтимоии ашъори шоир аз ҳар ҷиҳат қобили 
мулоҳиза ва қиёс мебошад. Беҳуда Хоқониро шоири мухтареъ ва навовар 
намегӯянд, ин хусусияти ҳунари адабию эҷодии ӯро қариб дар ҳамаи 
анвои шеърии мавриди таваҷҷуҳ метавон мушоҳида кард. Фазилатҳои 
хосаи нотакрори ашъори Хоқонӣ, хосса қасоиди ӯ зарурат ва аҳаммияти 
адабию маърифатии онҳо зарурати таҳқиқу омӯзиши онро дар замони мо 
муҳим ва мубрам мегардонад.

Саҳми шахсии довталаб дар ҳалли масъалаҳои илмӣ ё коркарди 
проблемаи илмӣ бо арзёбии аҳаммияти он. Масъалагузориҳои мушаххаси 
илмӣ, таъйиди мубрамияти мавзуъ, масоили мавриди таҳқиқ, навгониҳо 
ва сарчашмаҳои пажӯҳиш, аҳаммияти назарию амалии он, инчунин, 
нуктаҳои асосии ба ҳимоя пешниҳодшаванда, хулосаю натиҷагириҳои 
муҳаққиқ, дар маҷмуъ, саҳми шахсии ӯро нишон медиҳанд. Инчунин, 
омӯзиши диду назарҳои муҳаққиқони ватанию хориҷӣ дар робита ба 
мавзуи мавриди таҳқиқ, таҳлилу таҷзия, баҳсҳо ва пешниҳоди дидгоҳҳои 
дигар, нашри мақолаю гузоришҳои илмӣ, монография дар робита ба 
мавзуи диссертатсияро ҳам метавон саҳми шахсии диссертант маҳсуб 
кард. Муносибати инфиродии назарй ва методологии муаллиф дар ҳалли 
як қатор масъалаҳои марбути суннати қасидасароӣ дар таърихи адабиёти 
тоҷик мусоидат менамояд. Диссертант дар танзими равишҳои илмии

2



ҳалли масъалаҳои дар диссертатсия ба миён гузошташуда аз усулҳои 
муқоисавӣ-таърихӣ, тавсифӣ-таҳлилӣ, таҳқиқӣ-қиёсӣ, таҳлилӣ-оморӣ, 
таҳқиқи типологии жанрҳои адабӣ ва шеваҳои таҳқиқи сохторӣ босамар 
истифода намудааст. Тибқи андешаи диссертант Хоқонии Шарвонӣ аз 
зумраи суханваронест, ки дар адабиёти форсии тоҷикӣ бо падид овардани 
мактаби вижаи адабӣ шуҳрати волоеро соҳиб гашта аст. Мақому мартаба 
ва фазилатҳои эҷодии ин шоири соҳибсабку мухтареъро аз замони 
зиндагиаш то ба имрӯз суханварону сухансанҷони зиёде арҷ гузоштанд. 
Бо вуҷуди ин, то ҳанӯз бисёре аз ҷанбаҳои ҳаёт ва эҷодиёти шоир, хоса 
нақши ӯ дар таҳаввулу такомули қасида ва инкишофи мактаби 
қасидасароӣ дар таърихи адабиёти форсии тоҷикӣ ба таври алоҳида ва 
фарогир мавриди омӯзиш қарор нагирифтааст.

Дар маҷмуъ, метавон таъкид кард, ки дар диссретатсия Шарифзода 
Боймурод Бобопур як қатор масъалаҳои марбути суннатҳои қасидасароӣ 
дар адабиёти тоҷик, аҳволу осори Хоқонии Шарвонӣ ва нақши ӯ дар 
шаклгирӣ ва инкишофи ин мактаби адабӣ ва ба таври муназзаму мантиқӣ 
дар бобу фаслҳои диссертатсия дастабандӣ ва баррасӣ мешаванд. 
Махсусан, масъалаҳои бозофаринии зиндагиномаи Хоқонӣ, равшан 
сохтани мақоми ғазал ва қасида дар эҷодиёти шоир, таҳқиқи муфассалу 
фарогири мухтассоти қасоиди Хоқонӣ, нақши ин адиби тавоно ва 
мухтареъ дар таҳаввули сабки қасидасароӣ дар адабиёти асрҳои Х-ХШ ва 
ғайра ҷолиби таваҷҷуҳ, шоистаи истиқбол ва таҳсин мебошанд.

Натиҷаҳои мушаххаси илмӣ (бо нишон додани навгонӣ, аҳаммияти 
илмӣ ва амалии онҳо), ки барои он ба довталаб додани дараҷаи илмии 
дархостшаванда мумкин аст. Навгонии диссертатсия, пеш аз ҳама, дар он 
зоҳир мешавад, ки бори аввал дар адабиётшиносии тоҷик мақом ва нақши 
дар рушду таҳаввулу жанри қасида дар адабиёти форсии тоҷикӣ мавриди 
пажӯҳиш қарор гирифта, масъалаҳои мартуб ба ҷанбаи маънавӣ ва 
лафзии ашъори Хоқонӣ, ҳунари шоирию суханварии ӯ дар пояи меъёрҳои 
нақди шеър баррасӣ гардидаанд.

Аҳаммияти назарии кори таҳқиқии Боймурод Шарифзодаро 
метавон бо он асоснок мегардад, ки ба хулосаҳои муаллифи диссертатсия 
зимни таҳқиқи масъалаҳои ҳамгун дар улуми адабиётшиносӣ, 
забоншиносӣ, сабкшиносӣ, фалсафа, ахлоқ, фарҳанг, мардумшиносӣ, 
фолклоршиносӣ ва ғайра метавон такя кард.

Аҳаммияти амалии диссертатсияи мавриди назар дар он зоҳир 
меёбад, ки маводи фароҳамомада, хулоса ва натиҷагириҳои илмии 
муаллиф дар ҷараёни таълифи китобҳои дарсии таърихи адабиёти форсии

тоҷикӣ, тадриси курсу семинарҳои махсус оид ба жанру анвои адабӣ, 
махсусан, жанри қасида, навиштани рисолаҳои доктории дараҷаи РИВ, 
номзадӣ, магистрӣ ва рисолаҳои хатм дар факултетҳои равияи филологӣ 
ёрӣ расонида метавонанд.

Диссертатсияи Шарифзода Боймурод Бобопур аз муқаддима, чаҳор 
боб, фаслҳои алоҳида, хулоса, китобнома ва тавсияҳо оид ба истифодаи 
амалии натиҷаҳои таҳқиқот иборат аст. Дар муқаддимаи диссертатсия 
мубрамияти мавзуи таҳқиқ, дараҷаи омӯзиши мавзуъ, робитаи таҳқиқ бо 
барномаҳои илмӣ, мақсад ва вазифаҳои таҳқиқ, объект ва предмети 
таҳқиқ, асосҳои методологй ва сарчашмаҳои он, равишҳо ва навгониҳои 
таҳқиқ, нуктаҳои асосии ба ҳимоя пешниҳодшаванда, аҳаммияти назарию 
амалии таҳқиқ, саҳми шахсии довталаби дараҷаи илмӣ, тавсиби амалии 
натиҷаҳои таҳқиқ ва ғайра ба таври муфассал нишон дода шудаанд.

Боби якуми диссертатсия «Рӯзгор ва осори Хоқонии Шарвонӣ» 
унвон дошта, таҳқиқи масъала дар се фасли асосӣ ва ду зерфасл анҷом 
дода шудааст. Фасли аввали боб «Бозофаринии зиндагиномаи Хоқонӣ» 
унвон дорад, ки дар он шарҳи ҳоли мухтасари шоир, бо фарогирии 
марҳилаҳои асосии рӯзгори Хоқонӣ, баррасии афкори муҳаққиқон дар 
муайян кардани соли таваллуду вафоти шоир, нобасомониҳои рӯзгор, 
мазҳаб, ахлоқ, ҷаҳонбинӣ, осору ашъори ӯ баррасӣ мегардад. Чунон ки 
диссертант ишора менамояд, дар бораи ном, лақаб, тахаллус, соли 
таваллуду вафоти шоир андешаҳои мухталиф мавҷуданд. Бархе номи 
шоирро Иброҳим ва баъзеҳо Бадил ва Усмон гуфтаанд. Ҳамин гуна 
андешаҳои мухталифро дар мавриди соли таваллуд ва зодгоҳи шоир 
баррасӣ намуда, диссертант дар асоси далелҳо ва сарчашмаҳои қобили 
эътимод онҳоро равшан месозад. Таъкид мегардад, ки соли ба дунё 
омадани Хоқонӣ дақиқ нест. Назари аксари муҳаққиқон дар ин маврид 
тахминӣ буда, онҳо бо далелҳои қобили эътимод асоснок нашудаанд.

Бояд гуфт, ки Хоқонӣ дар тули умри худ ҳодисаву воқеаҳои зиёдеро 
дидаву паси сар кардааст. Мусофиратҳо, гирифторӣ дар зиндон, марги 
зану фарзанд ва дӯстону наздикон аз ҷумлаи фоҷеаҳои рӯзгори шоир ба 
ҳисоб мераванд. Масъалаи мазҳаб ахлоқ ва ҷаҳонбинии Хоқонӣ дар 
фасли дуюми боби мазкур таҳқиқ шудааст. Тибқи ишораи муҳаққиқони 
аҳволу осораш ӯ аҳли суннат ва пайрави мазҳаби шофеӣ будааст. 
Диссертант мавқеи ахлоқӣ ва афкору ҷаҳонбинии Хоқониро баррасӣ 
намуда, таъкид месозад, ки ихтилофу зиддиятҳои мафкуравӣ боиси он 
гардидаанд, ки муҳаққиқон шоирро ба равияю ҷараёнҳои гуногун шомил 
намоянд. Дар ҳамин боб, дар фасли алоҳида мероси адабии Хоқонӣ ба

таври куллӣ ва муфассал баррасӣ мешавад. Таъкид мегардад, ки осори 
адабии Хоқонӣ иборат аст аз девони ашъор (муштамили 17000 байт), 
маснавии «Туҳфат-ул-Ироқайн», ва «Муншаот». Девони шоир аз лиҳози 
анвои шеърӣ гуногун ва рангин аст. Чунонки диссертант тавзеҳ медиҳад, 
ашъори шоир иборат аз қасида, ғазал, қитъа, рубоӣ мебошад. Дар 
диссертатсия миқдори анвои шеърӣ ва абёти он зимни муқоиса ва 
муқобалаи нашрҳои гуногунии девони ӯ дақиқ мегардад, ки ин натиҷаи 
истифодаи босамари шеваи таҳқиқи оморӣ дар мавриди эҷодиёти 
Хоқонист. Дар ҳамин бахши диссертатсия дар баробари тавзеҳи муҳтавои 
осори дигари шоир, дар мавриди ҳунари қасидасароӣ ва ғазалсароии 
Хоқонӣ ишораҳои ҷолиб ва қобили мулоҳиза ба назар мерасад, ки онҳо 
дар таҳқиқи минбаъдаи поэтикаи ашъори шоир аз аҳаммият холӣ нестанд.

Боби дуюми диссертатсияи Боймурод Шарифзода асосан ба таҳқиқи 
масоили марбути таҳаввули ин жанр дар адабиёти форсии тоҷикии асрҳои 
Х-ХШ ва мақому фойгоҳи Хоқонӣ дар инкишофи ин навъи шеъри 
классикӣ ихтисос дода шудааст. Диссертант дар оғози ин боб 
масъалаҳоро ба таври куллӣ ба миён мегузорад ва дар фаслҳои баъдӣ 
онҳоро дар алоҳидагӣ баррасӣ менамояд: «шоирони пайрави сабки ироқӣ 
дар эҷоди навъҳои дигари адабӣ чун ғазал, рубоӣ махсусиятҳои 
ҳунарияшонро чандон зоҳир накардаанд, мисли ашъори Хоқонӣ, ки 
намунаи олии шеър дар сабки ироқӣ мебошад. Агар мо қасоиди шоирро бо 
ғазалиёту рубоиёташ қиёс намоем, байни онҳо чандон умумияти услубӣ 
дарёфт карда наметавонем. Рубоиёту ғазалиёти шоир, ки дар ниҳояти 
равониву содагӣ эҷод гаштаанд, бо қасоидаш, ки мутакаллифу маснуъанд 
аз лиҳози тарзи баён ва дигар ҷиҳоти ҳунарӣ умумияти услубӣ надоранд. 
Чунин тафовути тарзи баёнро дар осори кулли шоирони сабки ироқӣ ба 
мушоҳида гирифтан мумкин аст. Аз ин лиҳоз, ҳам мафҳуми «сабки ироқӣ» 
ифодаи як навъ ашъорест, ки заминаи он асоси бартарияи лафз бар маъно 
бунёд ёфтааст» (диссертатсия, саҳ. 92).

Масоили марбут ба мухтассоти қасоиди Хоқонӣ ва вижагиҳои 
сохтории он дар боби сеюми диссертатсияи Боймурод Шарифзода дар 
чаҳор фасл мавриди таҳқиқ қарор гирифта аст. Дар фасли аввали ин боб 
диссертант мақом ва ҷойгоҳи марсия, анвои он, хусусиятҳои адабию 
ҳунари марсияҳои Хоқониро мавриди баррасӣ қарор медиҳад. Баъдан, 
анвои марсия, тасвири русуми азодорӣ дар марсияҳои шоирро аз дидгоҳи 
ҳунарию адабӣ тавзеҳ ёфтааст.

Дар ду зерфасли дигари ин фасл марсияҳои иҷтимоии Хоқонӣ, аз 
ҷумла, қасидаи «Айвони Мадоин»-ро муфассал таҳлил менамояд. Таъкид

мешавад, ки ҷанбаҳои иҷтимоии ашъори Хоқонӣ дар қиёс ба ҳамаи 
суханварони асримиёнагии форсу тоҷик аз он ҷиҳат қобил мулоҳиза аст, 
ки ӯ агар дар қитъаҳояш шеваи перостаро дунболагирӣ кунад, дар 
қасидаҳояш масоили иҷтимоиро ҳам дар либоси ҳунар ҷилвагар 
менамояд.

Масъалаи ҳабсиёт дар қасоиди Хоқонӣ дар фасли дуюми боби 
сеюми диссертатсия ба таҳқиқ омадааст. Дар ин бахш муҳаққиқ таваҷуҳи 
аҳли назарро ба сайри таърихии ҳабсиёт, анвои ҳабсия дар назми 
классикй, вижагиҳои ҳабсияҳои Хоқонӣ ва шабоҳату тафовутҳои он аз 
ҳабсиёти Масъуди Саъди Салмон ҷалб менамояд. Масоили мазкурро 
муфассал баррасӣ намуда, диссертант ба чунин хулосаи илмӣ мерасад, ки 
он қобили андеша аст: «Ҳабсияҳои Хоқонӣ ҳам мисли дигар шеърҳояш бо 
ҳамон ҳунари баланд ва орояҳои олии сухан, ки хосси баёни ӯст, таълиф 
шудаанд» (диссертатсия, саҳ. 199).

Қасидаҳои ирфонии шоир дар фасли алоҳидаи боби мазкур ба 
таҳқиқ меояд ва муҳаққиқ ин бахши ашъори Хоқониро дар муқоиса бо 
шоирони дигари ориф, аз ҷумла, бо Саноии Ғазнавӣ қиёсан таҳлил карда 
ба хулосаҳо ва натиҷагириҳои қобили эътимод мерасад. Вай дуруст 
таъкид менамояд, ки агар Саноӣ бунёдгузор ва садри ин ҷода бошад, 
Хоқонӣ тавонистааст ирфону зуҳдро дар қолаби шеъри олӣ ғунҷонад ва 
ба ирфон аз роҳи шеър ворид гардад, ки ин чиз беназир аст, яъне, ӯ шоири 
ориф аст, на орифи шоир.

Боби чаҳоруми диссертатсияи Боймурод Шарифзода «Хоқонӣ ва 
таҳаввули сабки қасидасароӣ дар адабиёти форсии тоҷикии асрҳои X- 
XIII» унвон дошта, дар он масъалаҳои марбути ин мавзуъ дар ёздаҳ фасл 
баррасӣ мешавад. Дар фасли аввали ин боб муҳаққиқ манзараи умумии 
равандҳои сабкии шеъри форсии тоҷикиро дар асрҳои асрҳои Х-ХШ 
равшан месозад. Дуруст таъкид мешавад, ки сабки шеър дар ин давра ба 
тадриҷ рӯ ба таҳаввул ниҳод ва дар мисоли эҷодиёти шоирони нимаи 
дуюми асри XII, ба зинаи камолоти маънавию лафзй расид. Дар идома 
диссертант ба сабки шеъри Хоқонии Шарвонӣ ишора карда, нақши ин 
шоири бузургро дар таҳаввули сабки шеъри замони ӯ мушаххас месозад. 
Воқеан, Хоқонӣ тавонист, ки мактаби тозаеро дар шеъри замонаш бунёд 
гузорад. Дар муқоиса бо ҳамаи шоироне, ки дар таҳаввул ва табдили 
сабки шеъри форсӣ аз нимаи дуюми асри XI саҳм гузоштанд, Хоқонӣ бо 
фазилатҳои махсуси ҳунарӣ имтиёзи назаррасеро соҳиб мебошад. Табъи 
муқтадир, фикри нерӯманд ва қареҳаи тавонои шоир бо овардани 
маъниҳои борику таъбироти дақиқу ҷолиб баёни ӯро аз дигар

ҳаммаслаконаш мутафовит месозад. Дар фаслҳои баъдии боби мазкур 
падидаҳои муҳими ҳунари адабии Хоқонӣ аз қабили таҷдиди матлаъ, 
иҳомофаринй, ташбеҳсозӣ, истиораороӣ, корбурди шоиронаи 
истилоҳоту таъбирҳои тиббӣ, ситорашиносӣ, мусиқӣ, динию ирфонӣ ва 
ғайра баррасӣ мешаванд, ки онҳо дар умум тезисҳои дар боло 
зикргардидаи диссертантро собит менамоянд.

Хулосаҳо ва натиҷагириҳои диссертант дар бахши «Хулоса»-и 
диссертатсия дар 41 банд оварда шудааст, ки аксари онҳо натиҷаи 
баррасиҳои пурвусъати ӯст. Китобнома ва феҳристи адабиёти 
истифодакардаи диссертант агар аз як тараф, паҳно ва вусъати баррасии 
мавзуъро нишон диҳад, аз тарафи дигар, бозгукунандаи сатҳу салиқаи 
баланди илмии таҳқиқоти мавриди назар мебошад. Ин нуктаро инчунин 
баҳсҳои диссертант бо муҳаққиқони қаблии ватанию хориҷӣ, ки ашъори 
Хоқониро баррасӣ намудаанд, собит месозад. Ба аҳли таҳқиқ равшан аст, 
ки диссертант солҳои зиёд ба пужӯҳиши ашъори Хоқонӣ машғул буд. 
Мақолаҳои зиёд, маърузаю суханрониҳои илмии ӯ, ки пайваста ба нашр 
мерасиданд, далели равшани гуфтаҳои болост.

Дар диссертатсияи тақризшаванда дар баробари дастовардҳои 
фаровони илмию тадқиқотӣ баъзе камбудиҳо низ ба назар мерасанд, ки 
зикри онҳо барои боз ҳам беҳтар гардидани ҳусни илмии кор аз аҳаммият 
холӣ нест.

1. Дар бахши аввали «Муқаддима» диссертант агар ба ҷойи зикри 
шуҳрати адабии Хоқонӣ, таъсири ашъори ӯ ба шоирони баъдӣ ва 
муқоисаи қасоиди Хоқонию Анварӣ муҳиммият ва мубрамияти мавзуи 
таҳқиқро муфассалтар ва дақиқтар баён мекард, беҳтар буд.

2. Саҳми шахсии довталаб бояд муфассалтар баён мешуд. Зеро ин 
диссертатсия маҳсули заҳмат ва ҷустуҷӯҳои бисёрсолаи муҳақиқ аст.

3. Ба назари мо, унвони баъзе фаслҳои диссертатсия аз назари 
масъалагузории илмӣ таҳрир ва тасҳеҳталаб мебошанд. Чунончи: 
«Мавқеи ғазал дар осори шоир», «Нақши қасида дар мадеҳасароӣ», 
«Марсияҳо дар бораи аҳли дину мазҳаб ва суханварон», «Марсияҳои 
иҷтимоии Хоқонӣ» ва ғайра.

4. Дар боби якуми диссертатсия агар масоили фасли дуюм дар 
якҷоягӣ бо фасли аввал баррасӣ мегардид, беҳтар буд.

5. Муҳтавои зерфаслҳои боби чаҳорум дар ду ё се фасл баён мешуд, 
ба мақсад мувофиқ буд.

6. Дар бахши «Рӯйхати адабиёт»-и диссертатсия принсипи 
хронологии овардани таълифоти муҳаққиқони алоҳида бояд риоят 
мегардид.

Камбудиҳои зикргардида ҷузъӣ буда, ба ҳеҷ ваҷҳ арзиши илми 
таҳқиқоти мазкурро халалдор намесозанд. Зеро муаллиф вазифаҳои дар 
назди худ гузоштаашро дар сатҳи баланди илмию таҳқиқотӣ ва бо савияи 
баланди пажӯҳишӣ ба анҷом расонидааст.

Мутобиқати тахассуси илмии довталаб бо дараҷаи илмӣ. 
Диссерататсияи Шарифзода Боймурод Бобопур дар мавзуи «Хоқонӣ ва 
таҳаввули қасида дар адабиёти форсии тоҷикӣ (асрҳои Х-ХШ)» ба 
талаботи бандҳои 32-35-и Тартиби додани дараҷаҳои илмӣ, ки бо қарори 
Ҳукумати Ҷумҳурии Тоҷикистон аз 30 июни соли 2021, таҳти рақами № 
267 тасдиқ шудааст, мувофиқ буда, муаллифи он барои дарёфти дараҷаи 
илмии доктори илмҳои филологӣ, аз рӯйи ихтисоси 10.01.01 - Адабиёти 
тоҷик; равобити адабӣ сазовор мебошад. Илова бар ин, диссертант 
лаёқати баланди илмӣ дошта, фаъолият ва осори илмии ӯ бевосита ба 
самти адабиётшиносӣ иртибот ва мувофиқат мекунанд.

Автореферати диссертатсия ва маводи интишорнамудаи муаллиф 
фарогири муҳтавои асосии диссертатсия буда, 18 номгӯйи он дар 
маҷаллаҳои тақризшавандаи Комиссияи олии аттестатсионии назди 
Президенти Ҷумҳурии Тоҷикистон ба табъ расиданд.

Хулоса, диссертатсияи Шарифзода Боймурод Бобопур бо 
муҳиммияти мавзуъ, навгониҳои илмӣ, арзиши назарию амалӣ ва умқу 
вусъати таҳқиқи масъалаҳои ба миён гузошташуда ба талаботи 
Комиссияи олии аттестатсионии назди Президенти Ҷумҳурии Тоҷикистон 
ба пуррагӣ мувофиқ буда, муаллифи он ба дарёфти дараҷаи илми доктори 
илмҳои филологӣ аз рӯйи ихтисоси 10.01.01 - Адабиёти тоҷик; равобити 
адабӣ сазовор аст.

Тақризи муассисаи пешбар дар асоси муқаррароти бандҳои 76-79 ва 
81-и Тартиби додани дараҷаҳои илмӣ, ки бо қарори Ҳукумати Ҷумҳурии 
Тоҷикистон аз 30.06.2021, № 267 тасдиқ гардидааст, таҳия ва пешниҳод 
шудааст.

Тақриз аз ҷониби доктори илмҳои филологӣ, профессори кафедраи 
назария ва таърихи адабиёти факултети филологияи тоҷики Донишгоҳи 
давлатии омӯзгории Тоҷикистон ба номи Садриддин Айнӣ Элбоев Вафо 
Ҷӯрақулович омода гардида, дар ҷаласаи кафедраи мазкур санаи 12-уми 
декабри соли 2023 муҳокима ва тасдиқ шудааст.

